
KATALUNIAKO ERREFERENDUMA | AUTODETERMINAZIO ESKUBIDEA IRITZIAK

Kataluniako prozesu sezesionistak bi 
oztopo nagusi izan ditu hasieratik. 
Lehenengoa da Espainiako Gober-

nu eskuindarrak erakutsitako demo-
kraziaren aurkako jarrera. Itsu, mutu, 
gor egon da Kataluniako gehiengoak 
eskatzen zuen egokitzapen nazionala-
ren aurrean lehenengo, eta ondoren, 
autodeterminazio eskubidea egikaritza-
ko aldarrikapenaren aitzinean. 
 Bigarren oztopoa aldiz, Kataluniako 
indar politikoen arteko barne korre-
lazio kontua da. Espainiako Estatuak 
daukan demokraziaren aurkako jarre-
raren aurrean sezesionismoak ez du 
izan gehiengo nahikorik aldebakarreko 
independentzia prozesu bat martxan 
jartzeko. Aipatu izan dugun bezala, 
botoetan legitimatu diren aldebakarre-
ko sezesio prozesu guztiek gutxienez 
parlamentuan edota erreferendumean 
bi hereneko babesa izan dute.
 Independentistek hasieratik Eslove-
niako prozesua, Estoniarekin batera, 
eredu gisa erabili dute Kataluniarako. 
Esloveniatik gauza asko ikasi daitezke. 
Halere, egun Eslovenia independen-
tea bada Jugoslavia ohiari esker da, 
honek askatu zuen Italiarengandik 
eta Austriarengandik. Esloveniarrak 
nazio bezala aitortuak ziren Jugoslavia 
ohian, beraien hizkuntza jaun eta jabe 
zen beraien errepublika sozialistan, 
eta hori guztia gutxi balitz, federazioko 
aginte organoetan parte hartzen zuten 
sezesioaren kontrako neurriak hartzen 
zirenean.
 Akaso irakurleak ez du jakingo, baina 
Tito erdi-esloveniarra eta erdi-kroazia-
rra zen. Jugoslavia ez zen inposaturiko 
egitura bat Eslovenian, kontrakoa, Ju-
goslavia esloveniarren askapen nazio-
nalerako tresna izan zen. Sezesioaren 
aurka egon ziren beti azken minutura 
arte, baina Jugoslaviara krisi ekonomi-
koa ailegatu zenean, Milan Kučan-ek, 
Eslovenia independenteko lehenengo 

presidenteak esplikatu zuen bezala, 
irtenbidea Europar Batasunean ikusi 
zuten. Herrialde txiki balkanikoan 
prest zeuden Jugoslaviarekin sartzeko 
Europako Ekonomia Erkidegoan, baina 
federazioa onartu izan ez balute, bidea 
bakarrik urratzeko prest zeuden. Bru-
selak ez zuen Jugoslavia onartu kide be-
zala eta ondorioz, Eslovenian indepen-
dentzia zaletasuna bizpahiru urtetan ia 
ezerezetik masiboa izatera pasatu zen.

Erreferenduma herrialdeko alderdi 
parlamentario guztiek deitu zuten, par-
taidetza sekulakoa izan zen, indepen-
dentziaren alde hauteskunde errolda-
ren %88,5ak botoa eman zuen, hau da, 
parte hartu zutenen %94,8ak. Babes 
ia geraezina; ez da Kataluniako kasua. 
Horrez gain, Eslovenian gehiengo za-
bala zegoenez independentziaren alde 
legeak aginduriko partaidetza mini-
moak zaindu eta gehiengo zabalagoak 
lortzeko helburuak zehaztu zituzten, ez 
da hau Kataluniako kasua.
 Baina barne eta kanpo blokeoen au-
rrean zein da herriaren nahia aurrera 
eramateko dagoen bidea? Desobedien-
tzia. Ez dago besterik. Urriaren 1ean 
Kataluniak ez du berme demokratikoak 
betetzen dituen sezesio erreferendum 
bat izango, egia da Iñigo Urkullu lehen-
dakariak esan duena, erreferendum 
saiakera horretatik ezin da estatu berri 
baten jaiotza espero. Baina horren 
errua ez da Kataluniako Gobernu eta 
Parlamentuarena, baizik eta Espai-
niako Gobernu eta Parlamentuarena. 
Horregatik, irtenbide bakarra dago 
egoera desblokeatzeko: desobeditzea, 
Espainiako Estatuarekin erreferendum 
adostu bat negoziatzeko. 
 Espainiak beldurra sentitu behar 
du, bere adierazpen askatasunaren 
eta demokraziaren aurkako jarreren 
aurrean boto uholde bat jaso behar du 
beldurra senti dezan bere erraietan be-
netako erreferendum bat negoziatzeko. 
Katalana bazara, zilegi da independen-
tziaren aurka egotea, baina erabakitze 
eskubidearen alde bazaude, jakin behar 
duzu honen alde, hau lortzeko, bide-
rik eraginkorrena independentziaren 
alde bozkatzea dela. Orduan bakarrik, 
hautestontziak baietzaren alde beteak 
daudenean Espainiak negoziatuko du 
edo derrigortuko dute negoziatzera 
berme demokratiko guztiak zainduko 
dituen erreferendum bat. n

Urriaren 1ean Kataluniak ez 
du berme demokratikoak 
betetzen dituen sezesio 
erreferendum bat izango, 
egia da Iñigo Urkullu 
lehendakariak esan duena, 
erreferendum saiakera 
horretatik ezin da atera 
estatu berri baten jaiotza. 
Baina horren errua ez da 
Kataluniako Gobernu eta 
Parlamentuarena, baizik eta 
Espainiako Gobernu eta 
Parlamentuarena


